
maapäiv kokko tull et vällä märki kuimuudu 

maal saanu elädä nuu’ kiä’ ommava’ sinnä elämä luudu

ja ka liinarahvalõ olõssi maanukõl paljundki pakku 

olku vai kotussit kohe tõnõkord tulla’ liina iist pakku 

riik püsüs kimmäle sis ku ka veere’ ommava’ kõva’

ja ku veere’ ei olõ kimmä’ – maa nakas pudinõma 

üle Võromaa käve üts kõrralik mõttetalus

istuti kuun ja mulgatati nii et perse oll hallus 

kuimuudu müvvä hinnäst a mitte maha müvvä 

kuimuudu hindäs jäiä nii et ka olõssi midä süvvä  

pästä häomisest kirivät paigapäälist kultuuri 

kogokunnan püsüvalt hoita nii vannu ku nuuri 

muidoki egän nukan om ka paljondki kittä 

a tuu jaoss ei olõssi vajja vast niimuudu käräjit pitä 

kõnõldi iks noist asjust mis koskil kandin om hätä 

säändse nuka alt et olõssi iks ka välläpäsemist nätä  



mõttõtalussõ’ olliva’ egäkülgse’ ja ärksä’ 

rahvas sis Värskalõ kokko tull ja ütitsõlt vällä märkse

ettepaneki’ midä om kontorein lavvalõ lüvva vaija   

ku kiäki mõtsa ei hõigu ei kuulõ mõtsast ka kajja 

kõkkõ mis kokko kõnõldi ei saa tan manifestiiri 

et sõnnum jõvvasi peräle tulõ ka pedädä piiri 

sõgluti sis vällä säidse tähtsämbät jüvvä’ 

hainakuhjast ju nõkla kiäki kinni ei püvvä

nii et olkõ’ no hää’ –  jutt om küländ konkreetne 

lugõgõ läbi ja võtkõ tarvidusele meetme’ 

edimäne – et põlitsit asju piat avvu seen hoitma 

miä sadu aastit om püsünu tuud piät edesi toitma   

tugõma sihiperädselt paiklikku hindätiidmist 

tugõda kõkkõ miä perit om aost vanast ja iidsõst 



tõnõ – et maaelu tingelpung olõssi rassõ ja rammus

et ikka raha jakkusi maaelupästmisprogrammõs       

naide programmõ läbi anda tuule kandile rammu  

kos tulõ ütest majast tõsõni pikõmbalt sammu    

tukõ ka inemiisi kiä egäpäävätselt hoitva maaellu pistü

et naiden hajali akõndõn tulõ’ iks är ei kistü 

kolmas –  nuu’ kiä’ võimu man tulku vaihõpääl uurma 

kuis saava toimõ nuu’ kiä’ võtnu kogokundliku kuurma

ütitselt üte lavva ümbre istu ja plaane petä 

tenüsõnnu ütelda ja või-olla paigi viil tetä 

 

nelläs –  et alalõ jätetü ka tsillembit maakuulõ

et ei piass väiksemba latsõ lindämä kodo mant kuulõ

kül jõudva suurõmbast pääst läbi kävvä kõik liina’ suurõ’

latsõpõlv võisi olla tuu aig ku alla kasuse juurõ’   

kodokandil – ja kodomaal om tuust kimmäle kassu  

et on näil vällämaal kävvengi juuri unõhta rassõ  

 



viies –  et nuuri piät tävvega kogokunnaga köütma 

las nimä’ külaelun uma kotussõ löüdvä 

olku vai nuurikvuut et projektitegijil tulessi uuri 

kuimuudu haarda küla päält üten hulgõmbalt nuuri     

kuvvõs – saia egä maanukk säändsesse netivõrku 

miä iks avitas tetä tüüd egä tüküssi tõrkma 

et saasi sõita müüda tiid ja vesi tulõssi tarrõ 

et teenüssit jakkusi iks ka sääl kos elämisi om harva 

säitsmendäs – et egäpäävätselt ütenkuun valitsenu 

nuu’ kiä’ ommava’ valitu ja nuu’ kiä’ valiku tennü 

olku sis otsuse’ kotussepäälse’ või mõotagu tervet riiki 

ei saa naid võtta vasta nii et rahvaga kuuntüüd ei tiiki 

oll üts kinä maapäiv ja õkvalt tull otsa ka tõnõ 

arvada om et edespitengi kõrraldami viil mõnõ 

a päämine et sjoo ettevõtminõ niimuudu tüütäsi 

et mii jaos maapäiv olõssi egäpääväne asi  

